
T
sy tambo isaina intsony ny hetsika tsy mazava
ataon’ny fitondrana Rajoelina Andry amin’izao
fotoana izao. Manao fampielezan-kevitra mialo-

han’ny fotoana, sa tena manao ho laharam-pame-
hana ny sosialim-bahoaka, sa manao vazaha mody
miady hanafenana ny tsy fahaiza-manao, sy hande-
mena ny saim-bahoaka, mba hiheverany fa mahalala
ny manahirana sy ny maharary ny mpiray Tanindra-
zana tokoa izao fitondrana izao. Ny tsapa aloha dia
kendan’ny vomanga nasesiky ny tanany mandraka-
riva Rajoelina Andry sy ny ekipany, ka mitantana ny
Firenena amin’ny tranga isan’andro, fa tsy manana
vina matotra hoenti-miatrika mialoha ny  olana mety
hitranga. Etsy an-kilany dia milalao ny fitohizan’ny
asam-panjakana ihany koa ny mpitondra, ka manao
fampiraharahana hanorenana fotodrafitrasa, izay tsy
ho vita ato anatin’ny valo volana, ka izay iray alehany
na ho voafidy indray ka hirehareha fa hahavita zava-
tra tokoa, na tsy ho lany intsony ka hampibaby kitra
izay ho tonga eo amin’ny fitondrana. Na izany na tsy
izany dia ny vahoaka Malagasy ihany no hifafa ny ki-
hony amin’ny fanefana ny trosa nindramin’izao fiton-
drana izao. Tsy mazava ny momba ilay latsabato
nataon’ny minisitry ny Raharaham-bahiny taloha
Randriamandranto Richard tany amin’ny Firenena
Mikambana, nanameloka ny fanafiham-bohitra
ataon’ny rosiana any Ukraine. Nanambara ny fiton-
drana fa tsy nifanarahana izany, ka hita ny vokany fa
nesorina tamin’ny toerany ingahy minisitra. Andro vit-
sivity taorian’ny nahavoatendry ny minisitry ny Raha-
raham-bahiny ao amin’izao governemanta « vaovao
» izao dia nandatsa-bato ho amin’ny fialan’ny tafika
rosiana any Ukraine indray ny minisitra. Niaro ity mi-
nisitra ity ny mpitondra tenin’ny governemanta satria
tsy mifanohitra amin’ny làlantsain’ny governemanta,
hono, ny latsabato natao tany amin’ny Firenena Mi-
lambana, satria tsy mankasitraka ny korontana ny
mpitondra, fa miezaka kosa ny hisian’ny filaminana.
Mety misy elanelany, angamba, ny fandraisana ny
voambolana “fanamelohana” ny fananiham-bohitra sy
ny fitakiana ny “fanesorana” ny tafika kanefa iray
ihany ny haterak’izany dia ny iainan’ny Okraniana ao
anatin’ny “fahalemana” ao amin’ny fireneny. Nanam-
bara anefa ny masoivoho rosiana eto an-toerana, fa
diso fanantenana tamin’iny latsabato nataon’ny Ma-
lagasy iny. Manontany ny mpanaramason’ny fiainam-
pirenena hoe: “inona no hasetrin’izao fitondrana izao
io fanakiana nataon’ny masoivoho rosiana io”? Azo
inoana fa tsy ho sahy hiverin-dàlana izao fitondrana
izao, ka ho hita eo raha ho voateliny sy ho levon’ny
vavoniny izay hasetrin’ny rosiana iny fanapahakevitra
iny. Azo heverina ihany koa fa pimaso ataon’ny fiton-
drana amin’ny Amerikana sy ny Japoney izao fihet-
sika izao, satria tsy misy fanampiana azon’ny rosiana

hatao ho an’i Madagasikara, fa ny gasy aza no tset-
safiny amin’ny fividianana fitaovam-piadiana sy fa-
nondranana harena any Rosia. Iaraha-mahalala fa
samy manana ny toerana misy azy ny Amerikana sy
ny Japoney, ny iray eo anivon’ny Banky Iraisam-pire-
nena sy Tahirim-bola Iraisam-pirenena ary ny faharoa
eo anivon’ny Banky Afrikana momba ny Fampandro-
soana. Izay ny momba ny iraisam-pirenena, fa ny eto
an-toerana kosa, ankoatr’ireo olana eo anivon’ny ori-
nasa miankina amin’ny fanjakana samy hafa dia mi-
verina ny olana eo anivon’ny Anjerimanontolo.
Manampy trotraka ny toe-draharaha politika izay tena
mangotrakotra tokoa eo anivon’ny Antenimierampire-
nena sy ny mpanatanteraka, eo amin’ny HCDDED sy
ny Fitsarana Avo momba ny Lalàmpanorenana
(HCC), dia anisan’ny raharaha sosialy mamaivay ny
tranga eny Vontovorona. Tsy takona hafenina intsony
ny faharatsian’ny fotodrafitrasa, tsy eny Vontovorana
ihany fa amin’ny Oniversite eto Madagasikara rehe-
tra, eo an-kilany koa ny tsy fahafahan’ny fitondrana
mandoa ny vatsim-pianarana. Iaraha-mahatadidy ny
mpianatra maty noho ny tifi-danitra nataon’ny herim-
pamoretana. Tamin’ny herinandro lasa dia nihetsika
ny mpianatra eny Vontovorona, izay nanaovan’ny fi-
lohan’ny Oniversite naoty nanakatonana ny Oniver-
site mandrapisian’ny fanapahankevitra vaovao
indray. Nesorina tamin’ny toerany ny filohan’ny Oni-
versiten’i Toamasina noho iny raharaha nahafatesana
mpianatra iny. Nanameloka ny fanapahan-kevitry ny
filohan’ny Oniversiten’ Antananarivo nanakatona ny
toeram-pianarana ny minisitry Fianarana Ambara-
tonga Ambony ora maromaro taorian’izany. Tena fa-
napahan-kevitra tsy niraisana tokoa ve sa nikoropaka
ny fitondrana Rajoelina Andry, satria niray hina ny fi-
kambanan’ny mpianatra rehetra, ary nanohitra izany
fanapahan-kevitra izany koa ny Sendikan’ny Mpam-
pianatra Mpikaroka sy Mpikaroka Mpampianatra. Na
inona na inona fialàna andraikitra ataon’izao fiton-
drana izao dia tomponandraikitra izy amin’ny fanare-
nana ny fotondrafitrasa mba hanara-penitra, satria
mandoa hofantrano ny mpianatra, ary momba ny fan-
doavana amin’ny fotoana ny vatsim-pianarana izay
miantoka ny sakafo iveloman’ny mpianatra haha-
zoany hery hahafahany miatrika ny fampianarana.
Anjaran’ny olompirenena tsirairay no mandray lesona
avy amin’ny toe-javatra niainany, nandritra izay efatra
taona nitantanan’izao fitondrana izao ny Firenena
izao, ka handray andraikitra mifanandrify amin’izany,
mba tsy hiverenan’izany intsony amin’ny ho avy. Ho
malina mandrakariva anefa satria ny ratsy tsy kely là-
lana ka hiara-mientana ny Olompirenena hanampina
ny làlam-poza rehetra.  

Andry Tsiavalona

Raharaham-pirenena

Hiara-mientana ny olom-pirenena hanampina ny

lalam-poza rehetra

Ny Valosoa sy hadihady

www.gvalosoa.com

Ny Asaramanitry ny taom-baovao, ho an’ny antoko TIM, tao Ambavahaditokana 
Antananarivo Atsimondrano.

Nahatratra 200 mahery
ireo mpikatroka Tiako i
Madagasikara (TIM°), ao
amin'ny Kaomina Amba-
vahaditokana distrikan’
Antananarivo Atsimon-
drano, nifampiarahaba
noho ny taom-baovao ny
sabotsy teo. Izy ireo ihany
no niara-nizaka ny fanda-
niana rehetra, tamin’ny
nofon-kena mitam-piha-
vanana nokarakarainy. Ny
tsipaipaika teo am-pisora-
tana anarana, no niampy
tolo-tanana avy amin'ny
mpikambana vitsivitsy no
natambatra tamin'izany,
nahafahana niara nifety
sy nifaly. Ny fihaonana dia
nahafahana nifanentana
amin'ny andraikitra tokony
ho raisin'ny rehetra, ma-

noloana ny fiatrehana
izay fifidianana rehetra ho
avy eo. Ankoatra izany,
fantatra fa hisy ny hetsika

lehibe hokarakarain’izy
ireo ny 30 aprily ho avy
izao, mba hahafahana
miatrika izany vanim-po-

toanan'ny f i f idianana
izany.

Niaina

Ny avy amin’ny HIFFIM.

Vondrona Hiffim 

Miantso fifampidinihana hanare-
nana ny fiainam-pirenena

Ny fanatanterahana ny dinika nasionaly hitadiavam-ba-
haolana, manoloana ny raharaham-pirenena izay mi-
haratsy  andro aman’alina, no antso avo nataon’ny
vondrona politika Hiffim (Hetsika iombonana ho an’ny
fanarenana sy fanorenana ifotony an’i Madagasikara),
tetsy Andohatapenaka omaly alatsinainy maraina. Na-
nambaran’ Andriamatoa Andriamiseza Alain mpitarika
an’ity vondrona Hiffim ity, fa manohintohina ny Demo-
krasia eto Madagasikara ny fanakanana an’ireo lafin-
kery mpanohitra, sy ny firehana hafa tsy haneho
hevitra, manoloana ny raharaham-pirenena ary faha-
disoana ho an’ny mpitondra firenena ny fanakatonana
ny sekoly ambaratonga ambony (Oniversite Polytek-
nika Votovorona),  izay mitaky ny zony,  no sady  ma-
napoizina ny  fiainan’ny tanora  izay ho avin’ny
firenena. Nanamafy Andriamatoa Andriamiseza Alain,
fa noho ny fahantrana lalina manjo ny mpiray tanindra-
zana dia mahamenatra ny trangana sambo rendrika
tany  Ambilobe izay nahafatesana olona marobe, vo-
katry ny fikasana  hitsoa-ponenana any  amin’ny Nosy
Mayotte. Nanao antso avo ho an’ny mpisehatra rehetra
ny Hiffim, mba hanatanteraka fifampidinihina ambony
latabatra, hijerena ny laharam-pahamehana amin’ny
alalan’ny fanarenana ny rafitra sy ny lalàna (Fanore-
nana ifotony). Nampahatsiahy izy fa hihamafy hatrany
ny disadisa misy eto amin’ny  firenena raha  izao tran-
gan-javatra izao no mitohy,  ka tsy azo ihodivirana ny
fanatanterahana ny dinika  nasionaly, mba hahafahana
manitsy miaraka ny zavatra tsy mety rehetra eto
amin’ny tany sy ny  fanjakana, avy eo  miroso amin’ny
fifidianana madio sy mangarahara ary eken’ny rehetra,
mba  hisian’ny filaminana.

Franck Razakambelo

Mbola tsy navoaka ihany izay ho datim-pifidianana.
Ilay navoakan`ny komity dia tsy hay raha tena hotanana.
Indreo mandeha ny setrasetra sy karazam-paminganana,
Ho an`ireo izay mpifanandrina tsaratsara fiomanana !

Mbola tsy navoaka ihany izay ho datim-pifidianana.
Efa maro ireo manahy ho tena very fihinanana,
Ary dia mampiasa fomba sy karazam-panakanana,
Raha vao misy fofompofon`ny filoha Ravalomanana !

Tena tsotra be ny antony : efa tsy matoky tena
Ny mpitondra ankehitriny ka mamorona hafetsena.
Ny hanalava taom-piasana, izay no tanjona kendrena.
Hala-bato no efa ketrika hibatana fandresena !

Misy koa ny tsirin-kevitra efa tazana any ho any :
Tena atao ny fikafika tsy hampilamina ny tany.
Amin`izay ny fifidianana sy `zay mombamomba izany
Dia tsy anaty  laha-dinika ka hihemotra hatrany !

Mbola  averina eto indray fa mihorohoro ny eny ambony,
Ka izay lalana hodiaviny aza tena tsy hainy intsony.
Hany  sisa tetikady izay miloatra avy ao am-pony
Dia ny handrara ireo mpifidy tsy haneho izay tena zony !

DADAN`i ZINA (11-03-23)

Hisy ve ny fifidianana ?Hisy ve ny fifidianana ?

TONONKALO

Antoko tIM AMbAvAhAdItokAnA

nifanentana amin’ny andraikitra ho raisina amin’ny fifidianana


